
కన్దర్పకోటిరమ్యాయ  స్ఫురదిన్దీవరత్విషే  ।
జగన్మోహనలీలాయ నమో గోపేన్ద్రసూనవే ॥ ౧॥
కృష్ణలాకృతహారాయ  కృష్ణలావణ్యశాలినే  ।
కృష్ణాకూలకరీన్ద్రాయ   కృష్ణాయ  కరవై నమః ॥౨॥
సర్వానన్దకదమ్బాయ  కదమ్బకుసుమస్రజే  ।
నమః ప్రేమావలమ్బాయ  ప్రలమ్బారికనీయసే  ॥ ౩॥
కుణ్డలస్ఫురదంసాయ  వంశాయత్తముఖశ్రియే  ।
రాధామానసహంసాయ వ్రజోత్తంసాయ  తే నమః ॥ ౪॥
నమః శిఖణ్డచూడాయ  దణ్డమణ్డితపాణయే   ।
కుణ్డలీకృతపుష్పాయ  పుణ్డరీకేక్షణాయ  తే ॥ ౫॥
రాధికాప్రేమమాధ్వీకమాధురీముదితాన్తరమ్ ।
కన్దర్పవృన్దసౌన్దర్యం    గోవిన్దమభివాదయే  ॥౬॥
శృఙ్గారరసశృఙ్గారం   కర్ణికారాత్తకర్ణిమ్   ।
వన్దే శ్రియా  నవాభ్రాణాం  బిభ్రాణాం  విభ్రమం  హరిమ్ ॥ ౭॥
సాధ్వీవ్రతమణివ్రాతపశ్యతోహరవేణవే   ।
కల్హారకృతచూడాయ  శఙ్ఖచూడభిదే  నమః ॥౮॥
రాధికాధరబన్ధూకమకరన్దమధువ్రజమ్    ।
దైత్యసిన్ధురపారీన్ద్రం    వన్దే గోపేన్ద్రనన్దనమ్   ॥౯॥
బర్హేన్ద్రాయుధరమ్యాయ   జగజ్జీవనదాయినే  ।
రాధావిద్యుద్వృతాఙ్గాయ  కృష్ణామ్భోదాయ  తై నమః ॥ ౧౦॥
ప్రేమాన్ధవల్లవీవృన్దలోచనేన్దీవరేన్దవే       ।
కాశ్మీరతిలకాఢ్యాయ నమః పీతామ్బరాయ తే ॥ ౧౧॥
గీర్వాణేశమదోద్దామదావనిర్వాణనీరదమ్  ।
కున్దుకీకృతశైలేన్ద్రం    వన్దే గోకులబాన్ధవమ్  ॥ ౧౨॥
దైన్యార్ణవే   నిమగ్నోఽస్మి మన్తుగ్రావమదార్దితః   ।

దుష్టే కారుణ్యపారీణ మయి కృష్ణ కృపాం కురు ॥ ౧౩॥
ఆధారోఽప్యపరాధానామవివేకహతోఽప్యహమ్ ।
త్వత్కారుణ్యప్రతీక్షోఽస్మి  ప్రసీద  మయిమాధవ ॥ ౧౪॥
ఇతి ప్రమాణప్రణయస్తవం   సమాప్తమ్ ॥

